
АННОТАЦИЯ 

Мазкур мақолада ислом тафаккурининг йирик вакили Абдураҳмон ибн 

Халдуннинг ижтимоий фалсафий қарашларида жамиятнинг иқтисодий соҳаси 

муҳокама қилинган. “Таассуб” категорияси Халдуннинг ижтимоий фалсафий 

қарашларида муҳим аҳамиятга эга. Мутафаккир “Таассуб” категориясининг 

жамият иқтисодий соҳасидаги ўрнини меҳнат тақсимоти билан изоҳлаган.  

Шунингдек, унинг жамиятни барқарор ривожлантириш борасидаги қимматли 

фикрлари тақдим этилган.  

Калит сўзлар: Ибн Халдун, “Муқаддима”, ёввойилик, таваҳҳуш,   

ибтидоийлик, бадавия, тамаддун, хадаро, “Таассуб”, “асабийя”. 

 

ABSTRACT 

This article discusses the economic sphere of society in the social 

philosophical views of Abdurahman ibn Khaldun, the major representative of Islamic 

thinking. The category of "taassub" is important in the social philosophical views of 

Khaldun. The Thinker explained the position of the category "taassub" in the 

economic sphere of society by the division of Labor.  Also, his valuable thoughts on 

the sustainable development of society are presented.  

Keywords: Ibn Khaldun, "muqaddima", evil, tawahhush, Genesis, Bedouin, 

tamaddun, Khadar, "taassub", "asabiyya” 

 

КИРИШ 

Ибн Халдун ислом дунёсининг илмий ва ғоявий тарихида энг Таниқли 

шахслардан биридир. Бу шуҳрат, машҳурликни  биринчи  навбатда  унинг 

китоби  олиб келди. Бу китоб Шарқ ва ғарбнинг  фикр осмонида  бир ёрқин 

юлдуз мисоли  чарақлади. Бу китоб  орқали   Ибн Халдун  бир янги йўл очдики, 

биринчи даражали файласуф-муаррих ва социология  асосчиси деган унвонга 

сазовор бўлди1. Иккинчи унвонни гарчи  баъзи изоҳлар билан қабул қилиш 

лозим бўлса ҳам. 
Ибн Халдун ўтган воқеаларни баҳолашнинг оқилона критерийларини 

кўрсатиш учун,  унча  ишонч  туғдирмайдиган  бир неча   тарихий ривоятларни  

келтириб, муаррихнинг ростгўйлиги  ва холислиги  масаласини  кўтаришдан 

аввал, бундай ривоятлардан  фойдаланиш  нималарга  олиб келишини 

таъкидламоқчи  бўлади. 

Биринчи навбатда, Ибн Халдун тамаддуннинг асосий қонунлари ва унинг 

шаклланишини тадқиқ этишга қизиқади. У жамиятларнинг қай ҳолда ибтидоий 

кўчманчилик ҳаётидан юқори маданиятли ҳаётга ўтишини билишга ҳаракат 

қилади. Маълумки, мутафаккир турли хил давлатларда, жумладан, Андалузия, 

Ифриқия, Миср, Ғарнота, Кастилия, Марокашда, шунингдек, Бану Ҳилол ва ад-

Довудия каби араб ва барбар қабилалари ичида ҳаёт кечирган. Шунда у турли 

хил маданиятларни, яъни дабдабали, ҳашаматли шаҳар маданияти ва 

кўчманчиларнинг оддий ва қашшоқ ҳаётининг гувоҳи бўлди. Ибн Халдун 

бундан чуқур фарқларнинг келиб чиқиш сабаблари тўғрисида бош қотирди. 

Мутафаккир ушбу фарқларнинг уч сабабини кўрсатади: Биринчи сабаби, 

қабила ва оиланинг алоҳида аъзоларини боғлаб турадиган ҳиссиёт ва фикрлар 

моҳиятини акс эттирувчи психологок, руҳий ҳодисадир. Иккинчи сабаб, бу 

табиий ва географик шартлар билан, ҳунар, санъат, меҳнат тақсимоти билан 

узвий боғлиқ иқтисодий омилдир. Учинчи омил, бу ҳокимлар ва тобелар 

ўртасидаги муносабатлар, мулкни яратиш, ҳокимиятнинг шаклланишидан 

иборат сиёсий омилдир. Лекин Ибн Халдун юқоридаги фикрларни баён қилсада, 

ҳокимият ҳарактери ҳақида бу ерда сўзламайди.  

МУҲОКАМА ВА НАТИЖАЛАР 

Ибн Халдун инсон ибтидосининг ҳайвонот олами ичида булган вақтини 

ёввойилик (таваҳҳуш) деб аташган. Инсон табиат қўйнида фаолият юритар экан, 

кичик жамиятларга (ижтимо) уюшиб яшай бошлашди. Ижтимо бу жамият, у ўз 

тараққиёти даврида икки босқични ибтидоийликни (бадавия) ва тамаддун 

(хадаро) босқичларини босиб ўтади2. Яъни, Ибн Халдун жамиятни икки турга 

бўлади: маданий бўлмаган (яъни ёввойи) жамият ва маданий (яъни шаҳар) 

жамияти. Унинг фикрича, инсон табиатига кўра жамият ичига яшашга 

                                                           
1 Ҳотамий Сайид Муҳаммад. Ислом тафаккур тарихи. Т.: “Минҳож”, 2003 й., 241-бет 
2 Игнатенко А. А. Ибн Халдун о природе государства// Народы Азии иАфрики, 1984 г. №1. с. 94 

мажбурдир. Шунингдек, Ибн Халдун жамият шаклланиши ва яшашида диний 

алоқаларнинг мавқеини пасайтиради. 

 Ибн Халдун фикрича, ижтимоий тартиб-интизомни тиклаш ва жамиятни 

идора этиш табиий ҳодисадир. Бу ҳодисага ҳеч қачон пайғамбарликнинг 

барҳақлигини исботлаш далили деб муносабатда бўлишга йўл қўймаслик керак. 

Сабаби, инсонларнинг жамоа бўлиб яшаши, пайғамбарсиз ҳам мавжуд булиши 

мумкин, бундай жамиятлар пайдо бўлган ва бўлмоқда. 

«Муқаддима»нинг иккинчи қисмида ёввойи жамият тадқиқига  оид 

фикрлар баён этилган. Бу қисмида  бир неча  боблар бўйлаб  бундай  

жамиятларнинг  табиийлиги, ёввойилик руҳи арабларга хослиги ва ёввойи 

жамиятнинг маданий шахар жамиятига  нисбатан бирламчилиги ҳақида  

гапирилади. Ибн Халдун ошкор баён этади: “Инсоният жамиятининг илдизи ва 

асослари сахродаги ёввойи ҳаёт тарзидадир. Бу шунинг учунки, бадавийлар 

ҳаётни  инсонинг энг асосий  эхтиёжлари  чорчўбасидан ташқарига  чиқмайди, 

ҳолбуки, шахар ҳаёти биринчи даражали  зарурати бўлмаган нарсаларга эгалик 

қилиш иддоаси ва истаклари оқибатидир, ҳамда  унинг натижасида  пайдо 

бўлган хийла  тараққий  этган даврдир. Биринчи даражали  ахамиятга молик 

зарурий нарсалар  ҳаётда бўлмаса ҳам, аммо умр ўтказиш мумкин бўлган 

нарсаларга нисбатан  бирламчи эканлиги сабабли, бадавийлик (кўчманчилик) 

ҳаёти амалда дарахтнинг илдизига ўхшайди, шаҳар хаёти эса унинг 

шохларидир”3. 

Юқорида таъкидлаганидек, жамият ривожида икки босқич бор: ибтидоий 

(бадавия) ва тамаддун (хадаро). Ушбу босқичлар бир-биридан  яшаш учун 

бўлган воситаларнинг характерига кўра фарқланади, яъни  ибтидойилик  

зироаткорлик, чорвачилик , термачилик, овчилик билан  изоҳланса, тамаддун 

уларни тўлдириб келувчи  ҳунарлар ва савдо билан изоҳланади.. Шунингдек, 

улар  истеъмол характерига кўра ҳам фарқланадилар. Ибтидоийликда одамлар 

зарур неъматларни истеъмол қилса, тамаддун ҳолатида эса «фойда келтирувчи» 

ва «нозарурий  неъматлар» билан ҳам кифоятланмайдилар. Бу шунинг учунким, 

одам меҳнат тақсимоти натижасида “ортиқча махсулот” ишлаб чиқара 

бошлади4.               

Ибтидойилик ва тамаддун инсоният жамиятининг сифат жихатдан 

фарқли бўлган икки босқичдир. Бу икки босқич  ҳудудий жиҳатдан бир-бирига 

                                                           
3 Ҳотамий Сайид Муҳаммад. Ислом тафаккур тарихи. Т.: “Минҳож”, 2003 й., 249-бет  
4 Игнатенко А. А. Ибн Халдун о природе государства// Народы Азии иАфрики, 1984 г. №1., с. 94 

яқин жойда ҳам мавжуд  бўлиши мумкин. Масалан: Арабистон ярим оролидаги  

кўчманчи қабилалари ва Меспотамия  қадимий тамаддуни. 

          Юқоридагиларни мисол келтирган холда, Ибн Халдун ибтидойликдан  

тамаддунга ўтиш жамиятининг ички ривожи, ҳамда бошқа ҳудуд ҳосиласини 

забт этиш орқали ҳам амалга ошиш мумкин деб хисоблайди. Юқоридаги холга 

қиёслаган ҳолда, Ибн Халдун  жамият ҳаётини қишлоқ ва шаҳар  ҳаётига 

бўлади. У бу хақда шундай дейди:  

“Қишлоқ ҳаёти  шахар ҳаётининг  асоси, пойдеворидир. Бирор бир  шаҳар  

аҳолисини ўрганар эканмиз, уларнинг аждодлари шаҳар атрофидаги ёки шу 

ернинг  ўзидаги қишлоқдан бўлганлигига ишонч ҳосил қиламиз. Хулоса қилсак 

бўладики, шаҳар ҳаёти шакли, қишлоқ ҳаёти шаклининг  сўнгги босқичи 

демакдир” 5 . Ибн Халдун шаҳарда  меҳнат  шаклининг ташкил этилишини  

ишлаб чиқаришнинг олий  юксак формаси деб билган. Шаҳар ишлаб 

чиқаришнинг  ривожланиши жараёнида моддий  ва маънавий  қадриятларни  

шакллантириш усуллари  мукаммалашади, инсон эса жамият ривожини юқори 

поғоналарига кўтарилади.  

Ишлаб чиқариш  қуролларининг ривожланиши  ва ижтимоий  меҳнат 

тақсимотининг вужудга келиши маҳсулот  айирбошлаш имкониятларини 

кенгайтиради. 

Инсон меҳнат қилар экан, жамоа ишлаб чиқариши натижасида  фойда ва 

истеъмолдан ташқари маҳсулот ортиб қола бошлади. Ибн Халдун инсон 

меҳнати натижасида жамият тараққиётининг асосий омили бўлган  ортиқча 

маҳсулот пайдо бўлди  дейди. Шунингдек,  мутафаккир  қиймат тушунчасига   

ҳам катта аҳамият  беради. Ибн Халдун  қиймат тушунчасига  қишлоқ 

хўжалигини, хунанмандликни ва савдони ҳаракатлантирувчи  жамият 

меҳнатининг ифодаси сифатида қарайди6.  

Ибн Халдун инсон ишлаб чиқарувчи ва мулкдор бўлгандагина, ижтимоий  

мавжудот бўла олади деб хисоблайди. Мулкка эгалик ҳуқуқини мутафаккир, 

инсоннинг  муқаддас ҳуқуқларидан биридир деб ҳисоблайди. Ибн Халдун  

жамиятининг шаклланиш жараёнини  одамларнинг хусусий  мулкчилик  

ҳуқуқини  таъминлашга  боғлиқ бўлган  иштиёқ билан  боғлади. Ҳақиқатдан 

ҳам, шундай гап бор: Хусусий  мулкчилик  ибтидоий  жамоа тузумининг 

                                                           
5 Кубаева Г., Кушанов Ш. С. Идея историо-филдософии Ибн Халдуна.// www.ncstu.ru 
6 Ўша манба 

http://www.ncstu.ru/

гўркови, давлатчиликнинг асоси бўлди. Ибн Халдун кимки мулкчиликни 

қўллаб-қувватласа, у адолатлидир деб билади7.  

Ибн Халдун жамият ҳақида  фундаментал  фикрларини  давом эттиради. 

Мутафаккирнинг фикрича, таассуб жамият ҳаётининг асоси, яъни 

пойдеворидир8. “Таассуб”, “асабийя” атамалари араб  тилидан келиб чиққан. 

“Таассуб” сўзи,  “таассаба” V боб феълининг  масдар шаклидан бўлиб, 

таржимаси «Ватан, миллатга бўлган оташин муҳаббат, фанатизм» демакдир.  

Ибн Халдун «асабийя» атамасини қуйидаги  маъноларда қўллайди: 

1. Қон -қариндошлик  алоқаси . 

2. Қон-қариндошлик муносабатлари орқали боғлиқ бўлган одамлар 

гуруҳи. 

3. Қон-қариндошлик  асосида шаклланган бирдамлик ҳиссиёти 9 . Ибн 

Халдун ижтимоий ҳаётий  тартибнинг бўртиб турувчи ўзак омили  таассуб деб 

билади. Энди «асабийя», яъни «таассуб» тушунчасининг  моҳиятини ва жамият 

ҳаётидаги ўрнини ўрганиб чиқамиз. 

Жамият ибтидоийликдан тамаддунга ўтар экан, шу билан бир вақтда, бу 

жараён ибтидоий  демократия ва  тенгсизлик   муносабатларидан  бўйсуниш, 

бошқариш  муносабатларига  ўтишини ҳам  ўзида  ифода этади. Ибтидоийлик  

босқичида одамларни боғлаб  турадиган муносабатларни Ибн Халдун 

«асабийя»  деб номлаган 10 . Бу тушунча  қабила, уруғ ва уларнинг 

бирлашмаларини  ўзида  ифода этади. Бошқа  жихатдан, «асабийя» одамлар 

ўртасидаги қон -қариндошчилик  муносабатлари асосида  шаклланадиган  

алоқадир. Бу фақат бир қабила ёки уруғни  бирлаштирадиган «қон садоси» эмас. 

Одамларнинг бирлашмалари уруғни, қариндошчиликни  англашга  олиб келади. 

Бу бирлашма, иттифоқлар турли хил  шаклларни ўзида  ифода этиши  мумкин: 

Хилф ( бир қанча уруғ ва қабилаларнинг иттифоқи), истисно (натурализация 

яъни бегоналарни қабилага қабул қилиш), риққ (қулчилик, тўғрироғи  чет 

элликларга ҳомийлик)  “вила” ёки “вилая” (бутун бир уруғ ёки қабилага 

ҳомийлик) 11 . Шундай қилиб, “асабийя” қон-қариндошлик, иттифоқ  алоқа 

бирлигидир. У яъни, “асабийя” типидаги  гуруҳлар ичидаги  бошқарув  

оқсоқоллар томонидан  бошқарилар эди. Оқсоқоллар ҳокимияти жамоа 

                                                           
7 Игнатенко А. А. Ибн Халдун о природе государства// Народы Азии и Африки, 1984 г. №1. с.94  
8 Ҳотамий Сайид Муҳаммад. Ислом тафаккур тарихи. Т.: “Минҳож”, 2003 й., 250-бет 
9 Избранные произведения мыслителей стран Ближнего и Среднего Востока: Ибн Халдун «Введения». М., 1965 

г., с. 570 
10 Ибн Халдун. Ал-Муқаддима. Ал-Қоҳира: Дор ал-китаб Ал-Мисрий ва ал-Лубнаний, 1999 м., 45-бет 
11 Игнатенко А. А. Ибн Халдун о природе государства// Народы Азии иАфрики, 1984 г. №1., с. 95 

олдидаги  ҳурматга асосланади. Жамоа мудофааси  ёш ва кучли  гуруҳ 

томонидан  ташкил қилинади. Нисбий  тенглик муносабати ҳомийлик  

остидагилар, қулар ва иттифоқчиларга ҳам тадбиқ этилади 12 . Расман улар 

“асабийя”нинг тенг ҳуқуқли қисмини ташкил этарди, лекин амалда  уларнинг 

қабила ичида ҳуқуқлари чекланган эди. Қабилага   қабул қилинган (мулсақ) 

қабила  йўлбошчиси бўлиши мумкин эмас эди, чунки қабила оқсоқоллиги 

“нисаб” оқсуяк оилалар ичидаги ворисликка қараб белгиланар эди. Асабия 

муносабатлари нисбатан тенгликка асосланганлиги учун, у нотенг 

муносабатларга айланиши мумкин эди. “Муқаддима” муаллифи ҳамма 

аъзоларининг тенглигига асосланган “асабия” гуруҳларининг бирлиги ва 

бошлиқнинг шахсий сифатларига асосланган бошқарувнинг зарурияти 

ўртасидаги диалектик боғлиқликка урғу бериб утади. Ибн Халдун жамоадаги 

йўлбошчини “матбу”, яъни “зўрликсиз бошқарувчи киши” деб атайди13. Ўзини 

бошқарув эса тенгсизликка асосланади, чунки раҳбарлик қилиш мажбурлашни 

талаб қилади. Уруғ ўртасидаги алоқалар кучли бўлсада, секинлик билан 

“раҳбарлик-эргашиш” муносабати “ҳукмронлик-тобелик” муносабатига 

айланади. Лекин нима учун уруғ, раҳбариятнинг нисбий танглиги,  бошқалар 

устидан ҳукмронликка айланади? Бунга жавобни биз “асабийя”нинг антитезаси, 

яъни “қарама-қарши” тушунчаси “мулк”ни ўрганиб чиқиб топамиз.  

Ибн Халдун мулк тушунчасини икки хил маънода “ҳокимият-мулк” ва 

“ер-мулк” маъноларида ишлатади. Ибн Халдун таассубга таъриф бериб, 

шундай дейди:  

“Одамлар ўртасидаги қон-қариндошлик алоқалари, баъзи ҳолларни 

истисно қилганда, бу табиий ҳодиса, бундан кишининг қариндошлари ва яқин 

кишилари ҳаёти, мол-мулки, ор-номусига тажовуз ва хавф таҳдид солганда, 

ғамҳўрлик қилиши келиб чиқади”14.  

Маълумки, қон-қариндошлик ва уруғ қабилачилик муносабатлари баъзан 

шунчалик яқин бўладики, биргина шунинг ўзи бирлашиб кетишга сабаб булади, 

баъзан эса муносабатлар узоқ бўлсада, аммо қабилачилик  манфаатларининг 

мос келиши бутун бир халқнинг якдил бўлиб бирлашишига сабаб бўлади. 

Дўстлик муносабатлари ҳам шундай. Ибн Халдун мустаҳкам қон-қариндошлик 

алоқалари намунасини бадавий арабларда ва бошқа кўчманчиларда кўриши 

мумкин. Чунки уларнинг ҳаёт тарзи уруғ ва қабилалар аро никоҳлар 

                                                           
12 Ўша асар, 95-бет 
13 Игнатенко А. А. Ибн Халдун о природе государства// Народы Азии иАфрики, 1984 г. №1., с. 96 
14 Ибн Халдун. Ал-Муқаддима. Ал-Қоҳира: Дор ал-китаб Ал-Мисрий ва ал-Лубнаний, 1999 м., 50-бет 

натижасида наслларнинг аралашиб кетиши, қариндошлик ипларининг 

узилишига монеълик қилади деб ишонади15.  

ХУЛОСА 

Ибн Халдун “Муқаддима”сида мулкнинг шаклланишини ёки қабила 

аъзолари ўртасидаги мулкий ва тенгсизлик муносабатларини очиб берди. Ибн 

Халдун тамаддун ва “ҳокимият-мулк” ўртасидаги алоқага аҳамият берди. Агар 

ибтидоийлик ва тамаддунни диахрон, яъни бирин-кетин келадиган босқич, ёки 

синхрон, яъни бир вақтда мавжуд сифатида қараса, тамаддунга ўтиш омили 

мулкнинг шаклланишидир. Шундай қилиб, асабийя аҳир оқибат мулк  

шаклланишига олиб келади, шунингдек қабила ёки уруғда ҳукмронлик ва 

тобелик муносабатларини вужудга келтиради16. Ибн Халдун  мулкнинг нафақат 

ортиқча маҳсулотнинг  вужудга келишининг натижаси, балки одамларнинг 

ҳокимият, бойликка бўлган табиий интилиши натижаси  ҳам деб билади.  

У ҳолда, тарихни  мулкни бир субъектдан иккинчи субъектга  ўтиш 

жараёни ёки қайта тақсимоти дейиш мумкин17. Бу тақсимот  ибтидоийликдан 

тамаддунга ўтиш чоғида, масалан, кўчманчилар томонидан “маданий” 

инсонларга тегишли мулкнинг эгалланишида рўй беради. Лекин тамаддун 

ортиқча махсулотнинг ишлаб чиқарилиши  натижасида яшашда ва 

ривожланишда  давом этади. Шунинг учун мулк янги таассуб вакиллари 

ўртасида тақсимлансада, тамаддун сингари фақат ўсиш ҳолатида бўлади.  

Ибн Халдуннинг жамият ҳақидаги қарашларининг объектив хусусияти 

бизнинг давримизга келиб, унинг қийматини ошириб юборди. Мутафаккирнинг 

жамиятнинг вужудга келиши, тараққиёти, тузилмалар тўғрисидаги фикрлари, 

иқтисодий асослари, географик омилларга оид қарашлар, унинг рал хаётдаги 

кузатувлари натижаси десак хато бўлмайди.  

Унинг қарашлари турли оқимлар томонидан турлича талқин қилинган. 

Ибн Халдунни хатто жамият ривожининг циклик харакати, сабаб-оқибат 

муносабатлари, ортиқча махсулот  ишлаб чиқаришнинг жамият тараққиётидаги 

аҳамиятига доир фикрлари сабаб, «Араб Маркси», «Марксгача бўлган 

марксист», «Араб Монтескьеси» деб  аташди. Лекин Ибн Халдуннинг  жамият 

ҳақидаги қарашларида  циклик  ривожланиш назариясининг Европадан аввал, 

XIV асардан илгари сурилганлиги  диққатга сазовордир.    

 

                                                           
15 Ҳотамий Сайид Муҳаммад. Ислом тафаккур тарихи. Т.: “Минҳож”, 2003 й., 251-бет 
16 Игнатенко А. А. Ибн Халдун о природе государства// Народы Азии иАфрики, 1984 г. №1., с. 96 
17 www.trincoll.edu/depts/phil/philo/phils/muslim/khaldun.html 

